
管小鼓筝𥱧琵琶笙胡琴響板拍板以宦者長安迭不花

領之遇宮中讚佛則按舞奏樂宫官受秘密戒者得入餘

不得預元主諸弟八郎者與哈麻妹壻秃魯帖木兒及老

的沙等十人號倚納皆有竉在帝前相與褻狎甚至男女

祼處號所處室曰貲卽兀該猶華言事事無礙也君臣宣

淫而二僧出入禁中無所禁止醜日外聞皇太子旣長深

疾二僧等所爲欲去之未能也

甲午〈元至正十四年〉

九月張士誠攻揚州元達識帖睦爾與戰軍潰江浙參政

佛家奴與戰軍又潰士誠進陷旴𣅿兵勢益振元主乃詔

脫脫以太師中書令右丞相總制諸王各省軍馬董督總

兵領大小官員將士以討士誠於高郵大破之士誠突圍

走出

十月元兵克高郵分兵圍六合六合帥遣使來求救滁陽

王與其帥有隙怒不發兵使者訴其情甚急　上謂王日

六合受圍無救必斃六合旣斃次將及滁豈可以小憾而

棄大事　王意少解欲遣他將率兵以行時元兵號百萬

諸將畏之莫敢往皆託以禱神弗吉爲辭王乃召　上將

兵往亦令禱神　上以事之可否當斷之於心何必禱也

遂帥師往與耿再成守瓦梁壘元兵每日暮攻壘垂陷復

--

去明旦復完壘與戰如是者數四元兵致疑　上以計紿

之乃斂兵入備糗糧遣婦女倚門戟手大罵元兵相視錯

愕環壘不敢逼遂列陣而出牛畜婦女居前丁壯翼之徐

引而去遂還滁州旣而元兵大至欲攻滁　上設伏澗側

令再成佯走誘之渡澗伏發城中鼓譟而出元兵大敗滁

城得完○虹縣胡大海來謁長身鐵而智力過人　上一

見語合用爲前鋒○濠州孫興祖王志來歸興祖剛毅有

膽氣志鷙猛有智謀二人年皆十九○　上威名日著滁

陽王二子惡其勝已陰置毒酒中欲害之其謀預洩及二

子來邀　上卽與皆往略無難意二子喜其墮計迨至半

途而上遽躍起馬上仰天若有所見少頃勒馬卽轉因罵

二子日如此歹人我不去矣二子問故　上日纔上天說

道爾今以毒酒害我二子駭汗浹背下馬拱立曰豈敢如

此豈敢如此遂逡巡而去自此不敢萌意○時有鐵冠道

人精數學謁　上曰天下擾擾非命世之主未易安也以

今觀之非明公而誰　上問其意對曰明公狀貌非常龍

瞳鳳目天地相朝五岳相附日月麗天附骨插髩聲音洪

亮貴不可言受命應在千日內○初脫脱之再相信用汝

中柏由左司郎中參議中書省事平章以下見其議事莫

敢異同惟哈麻以有德於脫脫不爲之下汝中柏因譛之

